
REGRESS FUQAROLIK-HUQUQIY JAVOBGARLIK TIZIMINING 
MUHIM VA ZARUR TARKIBIY ELEMENTI

Joʻraqulova Hilola Oʻktam qizi,
Buxoro viloyati Qorakoʻl tuman prokurori yordamchisi

ORCID: https://orcid.org/0009-0005-3028-4299

Annotatsiya. Ushbu maqolada fuqarolik huquqidagi shartnomadan tashqari majburiyatlar tizimida delikt 
va regress majburiyatlarining oʻrni, ularning oʻzaro bogʻliqligi hamda huquqiy tabiati tahlil qilingan. Regress 
majburiyati delikt huquqining ikkilamchi, ammo mustaqil instituti sifatida taʼriflanib, uning asosiy belgilari va 
Oʻzbekiston Respublikasi Fuqarolik kodeksining 1001-moddasida tartibga solinishi koʻrib chiqilgan. Shuningdek, 
amaliyotda davlat xaridlari talablariga rioya qilmaslik oqibatida bitimlarning oʻz-oʻzidan haqiqiy emas deb 
topilishi va buning natijasida davlat byudjetiga yetkazilgan zararni mansabdor shaxslardan regress tartibida 
undirish bilan bogʻliq muammolar yoritilgan. Xulosada yagona sud amaliyotini shakllantirish uchun Oliy Sud 
Plenumining tushuntirishlarini ishlab chiqish zarurligi asoslab berilgan.

Kalit soʻzlar: delikt majburiyati, regress majburiyati, shartnomadan tashqari majburiyat, zararni qoplash, 
bitimning haqiqiy emasligi, davlat xaridlari, sud amaliyoti, qaytarma talab

РЕГРЕСС КАК ВАЖНЫЙ И НЕОБХОДИМЫЙ ЭЛЕМЕНТ СИСТЕМЫ  
ГРАЖДАНСКО-ПРАВОВОЙ ОТВЕТСТВЕННОСТИ

Журакулова Хилола Уктам кизи, 
помощник прокурора Каракульского района 

Бухарской области 

Аннотация. В статье анализируются место деликтных и регрессных обязательств в системе 
внедоговорных обязательств гражданского права, их взаимосвязь и правовая природа. Регрессное 
обязательство характеризуется как вторичный, но самостоятельный институт деликтного права; 
рассматриваются его основные признаки и правовое регулирование, предусмотренное статьёй 1001 
Гражданского кодекса Республики Узбекистан. Кроме того, освещаются возникающие на практике 
проблемы, связанные с признанием сделок ничтожными вследствие несоблюдения требований 
законодательства о государственных закупках и последующим взысканием в порядке регресса с 
должностных лиц ущерба, причинённого государственному бюджету. В заключении обосновывается 
необходимость разработки разъяснений Пленума Верховного суда в целях формирования единообразной 
судебной практики.

Ключевые слова: деликтное обязательство, регрессное обязательство, внедоговорное 
обязательство, возмещение вреда, недействительность сделки, государственные закупки, судебная 
практика, обратное требование (регресс)

REGRESSION IS AN IMPORTANT AND NECESSARY STRUCTURAL ELEMENT  
OF THE SYSTEM OF CIVIL LAW LIABILITY

Jurakulova Hilola Uktam kizi, 
Assistant Prosecutor of Karakul District, Bukhara Region

Abstract. This article analyzes the role of tort and recourse obligations in the system of non-contractual 
obligations in civil law, their interconnection, and their legal nature. The obligation of recourse is defined as 
a secondary, but independent institution of tort law, and its main features and regulation in Article 1001 of the 
Civil Code of the Republic of Uzbekistan are considered. Also, in practice, the problems related to the invalidity of 
transactions due to non-compliance with the requirements of public procurement and the recovery of damage 
caused to the state budget from officials in the manner of recourse are highlighted. The conclusion substantiates the 
need to develop clarifications from the Plenum of the Supreme Court to form a unified judicial practice.

Keywords: tort liability, recourse obligation, non-contractual obligation, compensation for damages, invalidity 
of transactions, public procurement, judicial practice, right of recourse

Kirish 
Bugungi kunda shartnoma hamda shart-

nomadan tashqari majburiyatlarda regress 
talab sudlarda shaxslarning huquqlarini tiklash, 
qonuniy manfaatlarini himoya qilishda katta 
ahamiyat kasb etmoqda. Shartnomadan tashqari 
majburiyatlar tizimida delikt majburiyatlari 
alohida oʻrin tutadi, chunki delikt majburiyati, 
eng avvalo, shaxsning hayoti, sogʻligʻi, mol-mulki 
yoki boshqa huquq va qonuniy manfaatlariga 
yetkazilgan zararni qoplashga qaratilgan fuqaro-
lik-huquqiy mexanizmdir. Ushbu majburiyatlarda 
asosiy eʼtibor jabrlanuvchining buzilgan huquqiy 
holatini tiklash, zarar oqibatlarini bartaraf etish 
va fuqarolik muomalasida adolatli muvozanatni 
taʼminlashga qaratiladi. Biroq ayrim hollarda 
zarar bevosita uni yetkazgan shaxs tomonidan 
emas, balki qonun yoki boshqa huquqiy asosga 
koʻra ushbu zarar uchun javobgar boʻlgan boshqa 
shaxs tomonidan qoplanadi. 

Ana shunday vaziyatlarda regress majburiyati 
vujudga keladi.

Regress majburiyati delikt huquqining 
ikkilamchi, lekin mustaqil huquqiy instituti sifa-
tida namoyon boʻladi. Uning mazmuni shundan 
iboratki, jabrlanuvchiga yetkazilgan zararni 
qoplagan shaxs keyinchalik ushbu zarar yuzaga 
kelishiga sababchi boʻlgan yoki qonunga koʻra 
yakuniy javobgarlikni oʻz zimmasiga olishi lozim 
boʻlgan shaxsga nisbatan qaytarma talab qoʻyadi. 
Shu jihatdan regress jabrlanuvchini himoya qilish 
vazifasi bilan javobgarlikni yakuniy aybdor shaxs 
zimmasiga yuklash vazifasini oʻzaro bogʻlaydi.

Delikt majburiyatlarida regressni tako-
millashtirishning yana bir yoʻnalishi  regress 
daʼvolari boʻyicha Oliy Sud tushuntirishlarini 
ishlab chiqishdir. Amaliyotda ish beruvchining 
xodimga regressi, sugʻurtalovchining zarar yetka-
zuvchiga regressi, solidar javobgarlar oʻrtasidagi 
regress, davlat organining mansabdor shaxsga 

regressi va jabrlanuvchi aybining regressga taʼsiri 
turlicha talqin qilinishi mumkin. Shu sababli ya-
gona sud amaliyotini shakllantirish uchun umum-
lashtiruvchi tushuntirishlar zarur.

Delikt regressini ilmiy jihatdan quyidagicha 
taʼriflash mumkin: delikt majburiyatlarida re-
gress  – qonun, shartnoma yoki boshqa huquqiy 
asosga koʻra jabrlanuvchiga yetkazilgan zararni 
qoplagan shaxsning ushbu zarar yuzaga kelishiga 
sababchi boʻlgan yoki ichki munosabatda yakuniy 
javobgar hisoblangan shaxsdan toʻlangan sum-
mani toʻliq yoki tegishli ulushda qaytarishni talab 
qilishga qaratilgan mustaqil fuqarolik-huquqiy 
majburiyatidir.

Ushbu taʼrif regressning bir nechta muhim 
belgilarini qamrab oladi. Birinchidan, regress de-
likt zararini qoplash bilan bogʻliq. Ikkinchidan, re-
gress faqat toʻlov amalga oshirilganidan keyin vu-
judga keladi. Uchinchidan, regress talabi toʻlovni 
amalga oshirgan shaxs tomonidan qoʻyiladi. 
Toʻrtinchidan, regress javobgar shaxsga yoki 
ichki munosabatda zarar oqibatlarini koʻtarishi 
lozim boʻlgan shaxsga qaratiladi. Beshinchidan, 
regress talabi toʻlangan summa yoki adolatli 
ulush bilan cheklanadi.

Mazkur tadqiqotda regress fuqarolik-huquqiy 
javobgarlik tizimini oʻrganishda umumiy ilmiy 
hamda maxsus huquqiy tadqiqot metodlaridan 
foydalanildi. Jumladan, tizimli-huquqiy metod 
asosida davlat xaridlari toʻgʻrisidagi qonunchilik 
hamda fuqarolik huquqi normalari oʻrtasidagi 
oʻzaro bogʻliqlik oʻrganildi. Davlat xaridi shartno-
malarining haqiqiy emasligi institutining huquqiy 
tabiati hamda uning boshqa fuqarolik-huquqiy 
institutlar bilan oʻzaro aloqasi tahlil qilindi. Bun-
dan tashqari, sud amaliyotini oʻrganish metodi 
qoʻllanib, davlat xaridlari sohasida yuzaga kela-
yotgan nizolarni koʻrib chiqish amaliyoti, xusu-
san, davlat xaridi tartibi buzilgan holda tuzilgan 
shartnomalarning haqiqiyligi masalasi boʻyicha 

sud qarorlari tahlil qilindi. Bu esa mazkur sohada 
mavjud huquqni qoʻllash amaliyotini aniqlash 
hamda uning muammoli jihatlarini ochib berish 
imkonini berdi.

Mazkur metodlar majmui davlat xaridi shart-
nomalarining haqiqiy emasligi masalasini nazariy 
va amaliy jihatdan kompleks oʻrganish, shu-
ningdek, ushbu sohadagi mavjud muammolarni 
aniqlash hamda ularni hal etish boʻyicha ilmiy 
asoslangan xulosalar ishlab chiqish imkonini 
berdi.

Asosiy qism 
Oʻzbekiston Respublikasi Fuqarolik kodek-

sida bu munosabat qanday tartibga solinganini 
koʻrib chiqsak, kodeksning 1001-moddasida 
boshqa shaxs (mehnat majburiyatlarini bajara-
yotgan xodim, transport vositasini boshqaruvchi 
shaxs va h.k) tomonidan yetkazilgan zararni 
toʻlagan shaxs bu shaxsga nisbatan, agar qo-
nunda boshqacha miqdor belgilanmagan boʻlsa, 
toʻlangan tovon miqdorida qayta talab qilish 
(regress) huquqiga ega ekanligi, birgalikda yet-
kazilgan zararni toʻlagan zarar yetkazuvchi zarar 
yetkazuvchilarning har biridan jabrlanuvchiga 
toʻlangan tovonning har bir zarar yetkazuvchi-
ning aybi darajasiga mos ulushini talab qilishga 
haqli ekanligi, aybning darajasini aniqlash im-
koniyati boʻlmaganda ulushlar teng baravar deb 
hisoblanishi belgilangan (Republic of Uzbekistan, 
1996).

Biroq fikrimizcha, faqatgina shu moddaning 
amalda ishlashi yuzaga keladigan muammolarni 
bartaraf eta olmayapti.

Oʻzbekiston Respublikasi Oliy xoʻjalik sudi 
Plenumining 2014-yil 28-noyabrdagi “Iqtisodiy 
sudlar tomonidan bitimlarni haqiqiy emas deb 
topish toʻgʻrisidagi fuqarolik qonunchiligi norma-
larini qoʻllashning ayrim masalalari toʻgʻrisida”gi 
269-sonli qaroriga asosan sudlar hisobga olish-
lari lozimki, bitimning haqiqiy emasligi oqibatlari 
tuzilmagan shartnomaga nisbatan qoʻllanmaydi 
(Supreme Economic Court of the Republic of Uz-
bekistan, 2014).

Bitim sud tomonidan tuzilmagan deb topil-
gan hollarda hamda bunday bitim yuzasidan 
maʼlum xatti-harakatlar (mol-mulk topshirilgan 
yoki toʻlov toʻlangan) amalga oshirilgan boʻlsa, 
tuzilmagan bitim boʻyicha majburiyatni bajargan 
shaxs FKning  1023-moddasiga  muvofiq asos-
siz orttirilgan mol-mulkni yoki toʻlangan pul 

mablagʻlarini qaytarishni talab qilish huquqiga 
ega (Republic of Uzbekistan, 1996).

Asossiz orttirilgan boylik ham shartnomadan 
tashqari majburiyat boʻlib, hozirda sudlar ushbu 
amaliyotni pudrat shartnomalariga nisbatan 
baʼzida notoʻgʻri talqin qilayotgandek. Negaki 
shartnoma qonun talablariga binoan tuzilmagan-
da oʻz-oʻzidan uning haqiqiy emasligi oqibatlari 
qoʻllanishi lozim. Hozirda koʻplab iqtisodiy sudlar 
tomonidan ushbu amaliyotni qoʻllashda har xil 
yondashuvlarni koʻrish mumkin.

Masalan, pudrat shartnomasi taraflarning 
kelishuvi bilan tuzilib, davlat roʻyxatidan 
oʻtkazilmagan shartnomalarga nisbatan pudrat-
chilar buyurtmachilardan FKning  1023-modda-
siga  muvofiq asossiz orttirilgan mol-mulkni yoki 
toʻlangan pul mablagʻlarini qaytarishni talab 
qilmoqdalar va eng achinarlisi, sudlar bunday 
turdagi talablarni qanoatlantirib bermoqdalar 
(Republic of Uzbekistan, 1996).

Holbuki, Oʻzbekiston Respublikasi Oliy xoʻjalik 
sudi Plenumining “Majburiyatlarni bajarmaganlik 
yoki lozim darajada bajarmaganlik uchun mulkiy 
javobgarlik toʻgʻrisidagi fuqarolik qonun hujjatlari-
ni qoʻllashning ayrim masalalari haqida”gi qaroriga 
koʻra, agar qonun hujjatlari bilan davlat xaridlari 
toʻgʻrisidagi shartnomalarni faqat elektron doʻkon 
orqali, tanlov yoki tender, shuningdek, Yagona 
yetkazib beruvchilar reyestriga kiritilgan yagona 
yetkazib beruvchi bilan tuzilishi nazarda tutilgan 
boʻlib, shartnoma esa koʻrsatilgan talablarga 
amalga qilinmasdan tuzilgan boʻlsa, bunday bitim 
FKning 116-moddasiga asosan oʻz-oʻzidan haqiqiy 
emas boʻladi (Supreme Economic Court of the Re-
public of Uzbekistan, 2007). 

Yuqoridagi ikkala plenum qarorlarida noaniq-
lik bordek va buning natijasida sud qarorlari har 
xil talqin qilinayotgandek. Shartnoma tuzilmagan 
deb hisoblanishi uchun umuman shartnoma va 
kelishuv boʻlmasligi, sud tomonidan koʻrilayotgan 
sud protsesslarida bunday shartnoma tuzilmagan 
deb baho berilishi lozim boʻladi. Biroq  baʼzi sud 
amaliyot natijalarida boshqacha holatlarni ham 
koʻrish mumkin, masalan, FKning 1030-moddasi-
ga (Republic of Uzbekistan, 1996) koʻra, ijro etish 
muddati toʻlgunga qadar majburiyatni bajarish 
yuzasidan topshirilgan mol-mulk, agar majburi-
yatda boshqacha hol nazarda tutilmagan boʻlsa;

– daʼvo muddati oʻtganidan keyin majburiyat-
ni bajarish yuzasidan topshirilgan mol-mulk;

– ish haqi va unga tenglashtirilgan toʻlovlar, 
pensiyalar, nafaqalar, stipendiyalar, hayot yoki 
sogʻliqqa yetkazilgan zarar tovoni, alimentlar 
va fuqaroga turmush kechirish vositasi sifatida 
berilgan boshqa pul mablagʻlari, uning tomonidan 
vijdonsizlik qilinmaganda va hisob-kitobda xato-
lar boʻlmaganda;

– mavjud boʻlmagan majburiyatni bajarish 
uchun berilgan pul summalari va boshqa mol-
mulk, agar qoʻlga kirituvchi mol-mulkni qayta-
rishni talab qilayotgan shaxsning majburiyat 
yoʻqligini bilganligini yoxud mol-mulkni xayriya 
maqsadlarida berganligini isbotlasa, bunday hol-
larda asossiz orttirilgan boylik sifatida qaytarib 
berilmaydi, deb taʼkidlangan.

Navoiy viloyati sudi iqtisodiy ishlar boʻyicha 
sudlov hayʼati taftish instansiyaning daʼvogar 
pudratchining javobgar buyurtmachiga nisbatan 
“asossiz boylik orttirish toʻgʻrisida”gi 2026-yil 
4-avgustdagi qaroriga koʻra, ushbu modda asosida 
shartnoma orqali davlat roʻyxatidan oʻtkazilgan 
pudrat shartnomalarida ogʻzaki kelishuv asosida 
tuzilgan qoʻshimcha xarajatlar mavjud boʻlmagan 
majburiyatni bajarish uchun berilgan pul sum-
malari va boshqa mol-mulk, agar qoʻlga kirituvchi 
mol-mulkni qaytarishni talab qilayotgan shaxs-
ning majburiyat yoʻqligini bilganligini yoxud 
mol-mulkni xayriya maqsadlarida berganligini 
isbotlasa, bunday hollarda asossiz orttirilgan boy-
lik sifatida qaytarib berilmasligi vaji bilan pul 
summasi qaytarilmagan (www.Sud.uz).

Holbuki, birinchi va ikkinchi instansiya ushbu 
daʼvoni qanoatlantirib bergan, taftish instansiyasi 
esa ikkala instansiya sudining hujjatini bekor qilib, 
yangi asossiz boylik orttirish to‘gʻrisidagi daʼvo ari-
zasini rad qilish toʻgʻrisida qaror chiqargan.

Yuqoridagi holatda qoʻshimcha bajarilgan 
ishlar mavjud boʻlmagan majburiyat deb baholan-
gan.

Fikrimizcha, bunday turdagi nizolarning 
koʻpini pudrat shartnomalarida koʻrish mumkin 
boʻlib, buning yechimi Oʻzbekiston Respublikasi 
Oliy xoʻjalik sudi Plenumining “Iqtisodiy sudlar 
tomonidan qurilish pudrati shartnomasidan kelib 
chiqadigan nizolarni hal etishda qonun hujjatlari-
ni qoʻllashning ayrim masalalari toʻgʻrisida”gi qa-
rorida oʻz tasdigʻini topgan (Supreme Economic 
Court of the Republic of Uzbekistan, 2016).

Shartnomadan kelib chiqadigan majburiyatlar 
shartnoma asosida davom ettirilishi va ortiqcha 

xarajatlar yuzaga kelganda esa bu qoʻshimcha 
shartnomada qonun talablarida koʻrsatilgan 
holatda rasmiylashtirishi yoki rasmiylashtiril-
masdan ogʻzaki kelishuv boʻlib, bu inkor etib 
boʻlmaydigan hujjatlar asosida oʻz tasdigʻini 
topganda esa Oʻzbekiston Respublikasi Oliy 
xoʻjalik sudi Plenumining “Iqtisodiy sudlar tomo-
nidan qurilish pudrati shartnomasidan kelib chi-
qadigan nizolarni hal etishda qonun hujjatlarini 
qoʻllashning ayrim masalalari toʻgʻrisida”gi qaro-
riga asosan undirilishi lozim boʻlib, bunda daʼvo 
“bajarilgan qoʻshimcha ishlar qiymatini undirish 
toʻgʻrisida”gi talab bilan qilinishi lozim edi. 

Ushbu Plenum qarorining 2.3-bandida  
qurilish pudrati shartnomasida muhim shart-
larning mavjud boʻlmaganligi va shunga koʻra 
shartnoma tuzilmagan deb hisoblanishi, agar 
bunday ishlarning bajarilganligi holati taqdim 
etilgan dalillar bilan isbotlansa, bajarilgan ishlar 
qiymatini undirish toʻgʻrisidagi talabni rad etishga 
asos boʻlmasligiga sudlar eʼtibori qaratilishi lozim, 
biroq bunday qurilish pudrati shartnomasi shart-
lari va (yoki) qonun hujjatlarida nazarda tutilgan 
javobgarlik chorasini (neustoyka, foizlar undirish, 
zararni qoplash) qoʻllash toʻgʻrisidagi talabni 
qanoatlantirish rad etilishi belgilangan. Shu bois 
taraflar oʻrtasida  shartnoma tuzilmagan boʻlsa, 
“asossiz boylik orttirish” talabi bilan yoki pudrat 
ishlarining bajarilganligi holati taqdim etilgan 
dalillar bilan isbotlansa, bajarilgan qoʻshimcha 
ishlar qiymatini undirish toʻgʻrisida sudga muro-
jaat qilish mumkin boʻladi (Supreme Economic 
Court of the Republic of Uzbekistan, 2016).

 Mazkur hollarda ishlar sudlarda koʻrilganligi 
hisobiga davlat boji davlat byudjetidan undi-
rilgan hollarda (buyurtmachi davlat tashkiloti 
boʻlganda) davlat regress huquqi bilan undirilgan 
davlat bojini davlat byudjetiga qaytarish maqsa-
dida FK 1001-moddasiga binoan qayta talab qilib 
chiqish huquqiga ega (Republic of Uzbekistan, 
1996).

Oʻzbekiston Respublikasi Iqtisodiyot va mo-
liya vazirligining 2026-yil 14-apreldagi xatida 
yozilishicha, 2023-yilning 1-aprelidan 2026-yil 
1-fevraliga qadar sud qarorlarida asosan ushbu 
turdagi ishlar yuzasidan jami 1  371 mlrd soʻm 
asosiy qarz hamda 15,5 mlrd soʻm qoʻshimcha xa-
rajatlar (davlat boji penya, jarima va boshqalar) 
undirilishi belgilangan, bugungi kunda shundan 
1  117,8 mlrd soʻm asosiy qarz hamda 7,9 mlrd 

soʻm qoʻshimcha xarajatlar toʻlanganligi maʼlum 
boʻlgan (www.imv.uz).

Yuqoridagi kabi holatlarda koʻpincha davlat 
tashkilotlari rahbarlarining qonun talablariga 
boʻysunmay ishlashi oqibatida davlat byudjetiga 
zarar yetib (sud orqali hal qilingani hisobiga 
davlat boji davlat byudjetidan undiriladi), bunday 
zarar keyinchalik tegishli tashkilotlar tomonidan 
regress talab qilib chiqilishiga olib kelmoqda.

Regress tartibida fuqarolik ishlarini koʻrishda 
sudlar ishni davlat tashkilotlari rahbarlari tomo-
nidan elektron davlat xaridlari shaklida amalga 
oshirishi lozim edi, biroq tashkilot rahbarlari 
qonunlarga amal qilmay oʻzboshimchalik bilan 
shartnoma imzolaganlar, shartnoma shartlari bir 
tarafdan bajarilgan boʻlsa-da, ikkinchi tarafdan 
bajarilmasdan (pul summasi toʻlab berilmagan) 
kelingan, bu esa, oʻz navbatida, ikkinchi taraf, yaʼni 
bajaruvchidan sud tartibida undirishga olib kel-
gan. Sudning qaroriga asosan esa davlat boji dav-
lat byudjetidan undirilgan. Bunday holatlar hozir-
da koʻpayib ketayotgani davlat byudjetiga katta 
miqdorda zarar keltirilishiga sabab boʻlmoqda.

Xulosa 
Delikt majburiyatlarida regress fuqarolik-

huquqiy javobgarlik tizimining muhim va zarur 
tarkibiy elementi hisoblanadi. Mazkur institut, 
avvalo, jabrlanuvchining buzilgan huquq va qonu-
niy manfaatlarini tezkor hamda samarali tiklash-
ga xizmat qiladi. Chunki ayrim holatlarda zarar 
bevosita uni yetkazgan shaxs tomonidan emas, 
balki qonun yoki boshqa huquqiy asosga koʻra 
javobgar hisoblangan boshqa shaxs tomonidan 
qoplanadi. Bunday yondashuv jabrlanuvchini 
zarar yetkazgan shaxsni aniqlash, uning moliya-
viy imkoniyatlarini kutish yoki murakkab ichki 
javobgarlik munosabatlarini hal qilish majburiya-
tidan ozod etadi. Natijada delikt huquqining aso-
siy vazifasi – zarar oqibatlarini bartaraf etish va 
jabrlanuvchining avvalgi huquqiy holatini tiklash 
amalda taʼminlanadi.

Bizningcha, hozirda vujudga kelgan muammo-
larni bartaraf etish uchun qonunchilikka quyidagi 
takliflarni kiritish maqsadga muvofiq: 

–	 regressning ixtiyoriy toʻlovlar bilan 
bogʻliq chegaralarini belgilash zarur. Agar shaxs 
uchinchi shaxsga qonuniy majburiyat boʻlmagan 
holda ixtiyoriy toʻlov qilgan boʻlsa, bunday 
toʻlov regress tartibida undirilmasligi kerak. 
Aks holda, bir shaxs oʻz xohishi bilan qilgan 
xarajatini boshqa shaxs zimmasiga yuklash im-
koniyatiga ega boʻlib qoladi. Biroq agar ixtiyoriy 
toʻlov oqilona, zaruriy va javobgarning manfaa-
tini himoya qilgan holda qilingan boʻlsa, qonun 
yoki shartnoma asosida regressga yoʻl qoʻyilishi 
mumkin;

–	 sud amaliyotini birxillashtirish zarurati. 
Oʻzbekiston Respublikasi Oliy Sudi Plenumi 
regress majburiyatlari boʻyicha alohida tushun-
tirish qabul qilishi maqsadga muvofiq. Ushbu 
tushuntirishda quyidagi: regress tushunchasi; 
regress va subrogatsiyaning farqi; FK 1001-mod-
dasini qoʻllash tartibi; regress daʼvosida isbotlash 
yuki; regress boʻyicha daʼvo muddati; birgalikda 
zarar yetkazuvchilar oʻrtasida ulushlarni aniq-
lash; sugʻurta regressi; ish beruvchi va xodim 
oʻrtasidagi regress; davlat regressi; korporativ 
regress kabi masalalar yoritilishi kerak.

Xulosa qilib aytganda, regress majburiyatla-
rini huquqiy tartibga solishni takomillashtirish 
fuqarolik-huquqiy javobgarlik tizimida adolat, 
mutanosiblik va javobgarlikni individuallashti-
rish tamoyillarini taʼminlashda katta ahamiyatga 
ega. Regress instituti bir shaxs tomonidan 
boshqa shaxs uchun yoki uning aybli harakati 
oqibatida bajarilgan majburiyatning iqtisodiy 
oqibatlarini haqiqiy javobgar shaxs zimmasiga 
qaytarishga xizmat qiladi. Shu bois regress faqat 
qaytarma talab sifatida emas, balki fuqarolik 
muomalasida zarar oqibatlarini adolatli taq-
simlovchi mustaqil huquqiy mexanizm sifatida 
baholanishi lozim.

